
Хөрмәтле Әсгать Әхмǝтович!
Камил Әсхǝтович! 
Хөрмәтле депутатлар,

район Советы утырышында катнашучылар(
Бер ел элек Татарстан Республикасы Президенты Рɵстǝм Нургалиевич Миңнеханов катнашында узган район Советының утырышында без  Сезнең белән узган елга йомгак ясап, яңа хезмәт елына бурычлар алган идек. Ел үзенең борчу-мǝшǝкатьлǝре, киеренке, катлаулы вǝзгыяте белǝн узып та китте. Шушы чор эчендә районыбызның хезмәт коллективлары кыен шартларда  югалып калмыйча район икътисадын ныгыту һәм халыкның тормыш хәлен яхшырту буенча нәтиҗәле эш башкардылар. 

Узган ел тарихка Россия Федерациясе Корнституциясенә төзәтмәләр кертү буенча тавыш бирү, Татарстан Республикасы Президентын сайлау елы булып кереп калды. Районыбыз халкы сайлауларда актив катнашып, Президент вазыйфаларын үтәгәндә халкыбыз мәнфәгатьләре өчен лаеклы хезмәт итә алырлык шәхескә - Рөстәм Нургали улы Миңнехановка күпчелек тавыш бирде. 

Муниципаль берәмлекләренең вәкаләтле органнарына  депутатлар сайлау буенча да зур масштаблы эш башкарылды, киләсе биш елга районның социаль-икътисадый торышы өчен җаваплы яңа депутатлар корпусы сайланылды, хакимият органнары булдырылды. 

2020 нче елда Балтач район Советының 10 утырышында көн тәртибенә кертелгән 65 мәсьәлә каралып, тикшерелгән мәсьәләләр буенча тиешле карарлар кабул ителде. 

Районыбыз җирлегендә бүгенге көндә 34 меңгә якын халык, 10-нан артык милләт вәкиле яши һәм нәтиҗәле хезмәт итә. Районда яшәүчеләрнең 85%-ын тәшкил иткән татарлардан тыш, компакт рәвештә 12% удмуртлар, рус һәм марый милләте вәкилләре гомер кичерә. 
Соңгы ике дистǝ ел дǝверендǝ районда уңай демографик халәт сакланып килде. Кызганычка каршы, дɵньяда короновирус чиренең пандемия рәвешендә таралуы сǝбǝпле, узган ел демографик халәт тискǝре якка үзгǝрде. Узган елда 381 бала дөньяга килде, 434 кешенең үлеме теркәлде. 137 пар гаилә корып яши башлады, шул ук вакытта 45 пар аерылышты.

Хисап елында районның динамикалы үсеше һәм хезмәт хакын күтәрү буенча уздырыла торган чаралары нәтиҗәсендә, урта һәм эре предприятияләрдә айлык хезмәт хакы 9 %ка артып 28 мең 275  сумга җитте.

Булган авырлыкларга карамастан үзебезгә  алган план-максатларыбызны нигездǝ уңышлы төгәлләдек һәм үсеш тенденцияләрен саклап кала алдык. 
Тулаем территориаль продуктның күләме 10,5 млрд. сум тәшкил итәр дип кѳтелә, үсеш 10 %. 
Барлыгы 1 млрд. 624 млн. сумлык инвестицияләр кертелде. 
Структурадан күренгǝнчǝ, җитештерелгән продуктның саллы өлеше, районыбыз икътисадының төп тармагы булган авыл хуҗалыгы өлкәсенә туры килә.  

Бүгенге көндә районда 20 авыл хуҗалыгы предприятиясе һәм 50 фермер хуҗалыгы эшләп килә, биредǝ 2500 кеше хезмǝт куя. 
Авыл хуҗалыгында еллык хисап нәтиҗәләре бу секторның алга таба үсеш өчен зур потенциалга ия булуын раслый.

Узган елда игенчелǝребез бөртеклеләрдән 130 мең тоннадан артыграк икмәк җыеп алдылар, уртача уңыш гектарыннан 42,6 цн тәшкил итте, 3 мең 800 тонна бǝрǝңге җитештерелде, 854 гектар майданда кукуруз бөртеккә игелеп 6218 тонна уңыш җыелды (бөртек). 2019 ел белән чагыштырганда, узган хисап елында хуҗалыкларыбыз бермǝ-бер күбрǝк терлек азыгы хәзерли алдылыр, һәр шартлы терлеккә 52 центнер азык берәмлеге тупланды. 
2020 ел уңышы астына 1 гектар чәчүлек җиренә 82 кг  тәэсир итү көчендә ашлама кулланылды, 34 мең 700 гектарда игеннǝрне яфрактан тукландыру уздырылды. Республиканың авыл хуҗалыгы һǝм азык-тɵлек министрлыгы тарафыннан бɵртекле культуралар һǝм кукуруз чǝчүлеклǝрен кимендǝ 2-3 тапкыр яфрактан тукландыру тǝкъдим ителǝ. Бездǝ элеге мɵһим чара барлык кырларда да 2 тапкыр башкарылмый. 

Бөртекле культуралар майданнары югары кондицияле сыйфатлы  орлык белән чәчелде, шуның 44 %-ын югары репродукцияле һәм оригиналь орлык  тәшкил итте.  Монан соң да перспектив яңа сортлар белән эшләүне тиешле дәрәҗәдә тоту зарур.

Елдан-ел хуҗалыклар игенчелектә яңа технологияләр һәм техникаларны киңрәк кулланалар. Хисап елында 376 млн. сумлык югары җитештерүчән яңа техника һәм агрегатлар алынды. Бу безгә  100 гектар сѳрүлек җирләренә энергия белән тәэмин ителешне 221 ат кѳчендә тотарга мөмкинлек бирде. 

Тулаем алганда, игенчелектǝ күрсǝткечлǝребез начар түгел кебек, лǝкин бер үк шартларда  эшләп тә, һәр гектар җирне эффектив файдалану бик чуар. Мәсәлән “Татарстан” хуҗалыгы 100 гектар авыл хуҗалыгы җирләренә чагыштырма бәяләрдә 66 мең сум игенчелек продукциясе җитештерә, әлеге күрсәткеч Соснада – 37,0 мең, Кызыл юлда 40 мең сум. Шул ук вакытта Уңыш, Борнак, Тукай исемендәге  хуҗалыкларда бу күрсәткеч алдынгыларныкыннан 2-3 мәртәбә ким. 

Игенчелектән мул уңыш алуга ирешү хисабына гына авыл хуҗалыгының башка тармакларын үстерегә мөмкинлек тудырыла, шуны истǝн чыгармасак иде.

Без бүгенге көндә республикада иң интенсив терлечелек районнарының берсе, һǝр 100 гектар авыл хуҗалыгы җирлǝренǝ 45 баш шартлы терлек туры килǝ. 
Узган ел, шǝхси хуҗалыклардан тыш,  районда 97 мең 921 тонна сөт җитештерелде, 2019 нчы ел белән чагыштырганда 10 мең 432 тоннага күбрǝк (112%).   Бер сыердан 8078 килограмм сөт савылды. Ит алдагы ел белән чагыштырганда 400 тоннага күбрәк. Авыл хуҗалыгы җирләренең 100 гектарына 1250  цн. сөт һәм 95 цн. ит туры килә, (республика буенча ǝлеге күрсǝтткечлǝр 354 цн. сɵт һǝм 103 цн. ит).
Хисап елында да районда яңа, заман талǝплǝренǝ туры килерлек терлекчелек комплекслары торгызу юнǝлешендǝ эш дǝвам итте.

Җаваплылыгы чикләнгән “Татарстан” җәмгыятендә 1600 баш савым сыерга исәпләнгән, терлек азыгы хәзерләү үзәге булган яңа сөтчелек  комплексының беренче ѳлеше сафка басты.  
“Кызыл Юл” хуҗалыгында яңа сөтчелек  комплексының икенче ѳлеше файдалануга тапшырылды.

“Игенче” хуҗалыгында 400 баш савым сыерга исәпләнгән роботлаштырылган сөтчелек комплексы тѳзелде. 
“Сосна” җәмгыятендә 500 баш савым сыерга исәпләнгән фермага реконструкция ясалды һәм яңа сѳт саву залы төзелде. 
Тимирязев, Маяк хуҗалыкларында сөтчелек комплексларына нигез салынды. Шулай ук хисап елында Алга, Кама, Маяк, Дуслык хуҗалыкларында яңа терлекчелек биналары сафка басты.

Яңа тɵзелешлǝрдǝн тыш хуҗалыкларыбызда терлекчелек биналарын ремонтлау буенча да эш дǝвам итте. 6 сыер фермасына 20 млн. сумга якын ремонт эшләре башкарылды (шуның 5 млн. 800 мең  сумнан артыгы бюджет хисабына).

Терлекчелек тармагының даими үсешен тәэмин итүдә әһәмиятле мәсьәләләрнең берсе – ныклы азык базасы.

Хужалыклар азык культуралары үстереп, җыйнап алуга зур әһәмият бирәләр. Шул ук вакытта терлек азыгы ǝзерлǝүдǝ сыйфат ягына игътибар җитеп бетми, еш кына азык культураларын жыйнап алганда оптималь сроклар үтәлми, нәтиҗәдә бик күп файдалы матдәләрне югалтабыз.
Сыйфатлы терлек азыгы хәзерләүгә республикада эшләп килгән    силос-сенаж траншеялары төзү программасы да уңай этәргеч бирә. Узган елда хужалыкларда 17 силос-сенаж траншеялары төзелде. 

Хɵрмǝтле хуҗалык җитǝкчелǝре, ел башында һǝрберегез сɵт һǝм ит житештерү буенча билгеле йɵклǝмǝлǝр алган идегез. Кызганычка каршы, сөт җитештеру йөкләмәләрен нибары 9, ит буенча 14 хужалык кына үтәп чыга алдылар.  

Узган хисап елында районыбыз хуҗалыкларының икътисадта әшчәнлек  нәтиҗәләре начар түгел, ләкин алар арасында төзелгән рейтингка күз төшерсәк уйланырга урын бар. 

Авыл хуҗалыгы өлкәсендә әйдәп баручы “Кызыл юл”, “Татарстан”,  “Дуслык” хуҗалыклары  көндәлек 20-30ар тонна сѳт җитештерәләр. Әлеге хуҗалыклар эзлекле рәвештә алга карап эш итү, яңа заманча технологиялар кертү, заман тǝлǝплǝренǝ туры килерлек комплекслар тѳзү, азык хәзерләү үзәкләре булдыру хисабына югары күрсәткечләргә ирешәләр. 

Шул ук вакытта, әлеге хуҗалыклар белән чагыштырганда Уңыш, Алга, Маяк, Тукай  хуҗалыкларының нәтиҗәләре  куанырлык  түгел. Бүген бурыч - хуҗалыкларның финанс-иктисади хәлен  ныгытуга юнәлтелгән булырга тиеш.
Килǝчǝккǝ үз алдыбызга авыл хужалыгы предприятиялǝре тарафыннан 110 мең тонна сɵт, 7 мең 700 тонна ит җитештерү бурычы куябыз. Шул ук вакытта авыл хуҗалыгында эшләүче һәр эшченең хезмәт җитештерүчәнлеген үстерү мөһим.
Район хуҗалыкларында һәм фермерларда сату бәяләре белән исәпләгәндә 5 млрд. сумлык продукция җитештерелде, 3,5 млрд. сум акча кереме тәэмин ителде, үсеш  16%, кергән акчаның 87% терлекчелектән. 

Бу өлкәдә  уртача айлык хезмәт хакы 27 мең 291  сум тәшкил итеп, хезмәткә түләүне 14 % ка үстерә алдык.

Авыл хуҗалыгын һөнәри эшче кадрлар белән тәэмин итүгә килгәндә, булган мǝгълүматлǝр буенча механизаторларның   72%-ты 40 яшьтǝн узган, ǝ 30 яшькǝ кадǝр булган яшьләр нибары 10%.  Безгǝ, хɵрмǝтле җитǝкчелǝр, кичекмǝстǝн, районыбызда эшлǝп килгǝн Агросәнәгать һөнәри көллиятенең Балтач филиалы базасында һөнәри эшче кадрлар ǝзерлǝү буенча максатчан эш оештыру зарур. 
Район җитǝкчелеге үз чиратында студентларның юл чыгымнарын күпмедер җиңеләйтергә тырыша: район хисабына регуляр автобус маршрутында бушлай йɵрү, Чепья зонасына махсус автобус машруты  оештырылды. Шул ук вакытта уку йортының бүгенге хǝле мактанырлык түгел. Биредǝ сыйныф бүлмәләре, укыту җиһазлары, материаль-техник база заман талǝплǝренǝ җавап бирми, укучыларга яшǝр ɵчен тулай торак юк. Хɵрмǝтле, Әсгать Әхмǝтович, ǝлеге проблеманы хǝл итүдǝ республика бюджетыннан ярдǝм күрсǝтелсǝ, без бик рǝхмǝтле булыр идек. 
Район тормышында зур роль уйнаган тагын бер юнәлеш – шәхси ярдǝмчел хуҗалыклар. Бугенге көндә  9 меңнән күбрәк шәхси ярдәмчел хуҗалык бар. 

Алар тарафыннан 37 мең 580 тонна сөт җитештерелгән. Сөтнең уртача сатып алу бәясе 2019 нче елдан 30 тиенгә күбрǝк.

4 мең 300 тоннага якын ит җитештерелеп, өч мең тоннасы сатылды.

Җитештерелгән авыл хуҗалыгы продукциясенең 22 %-ты шәхси хуҗалыкларда булдырылды һǝм ул 1 млрд. 456 млн. сум тǝшкил итте. 

Елдагыча шәхси хуҗалыкларга ярдәм йөзеннән авыл хуҗалыгы предприятияләре ташламалы бәядән терлек азыгы сатып бирәләр. Районыбыз халкы өчен даими рәвештә ярминкәләр оештырыла.  

Шулай ук хɵкүмǝтебез тарафыннан да шактый ярдәм күрсәтелеп килә.

Республика бюджетыннан шәхси хуҗалыкларга 30 млн. 614 мең сум күләмендә төрле формада ярдәм күрсәтелде.
“Авылда хуҗалык итүнең кече формаларын үстерү” программасы нигезендǝ соңгы елларда актив рәвештә мини фермалар төзелә башлады. Программа эшли башлаганнан бирле шундый 117 ферма файдалануга тапшырылды. Узган елда  16 мини-ферма төзелде.
Шулай ук кече формаларны үстерүгә “Агростартап” һәм авыл хуҗалыгы кулланучылар кооперативлары программалары зур ярдәм итә.

Җитештерелгән авыл хужалыгы продукциясен эшкәртүне һәм сатуны җайга салу максатыннан, район җирлегендә 349 пайчыны берләштергән 6 авыл хуҗалыгы кулланучылар  кооперативы оештырылып, бүгенге кɵндǝ уңышлы гына эшлǝп килǝлǝр. 
Май кооперативында бүгенге кɵндǝ шулай ук сɵтне пастеризацияләп пакетларга тутыру  һǝм сыер маен төрү линияләре эшли башлады. 

 Лǝкин шул ук вакытта кооперативларда җитештерелгǝн продукцияне, бигрǝк тǝ ит ризыкларын сату буенча эшчәнлек җитǝрлек түгел. Җитештергән азык-тɵлекне килеп алганнарын көтмәскә, эзләнергә, сату юлларын табарга кирәк.

Сәнәгать предприятияләрендә 580 кеше эш белән тәэмин ителгән, җитештерү күләме  4 млрд. 223 млн.  сум тәшкил итте.
Икътисадта килеп туган кризис күренешлǝренǝ карамастан, сәнәгать предприятияләренең күпчелеге хезмәт урыннарын саклап кала, җитештерелгән продукция күләмен арттыра алдылар.  
Әлеге тармакта җитештерелгǝн продукциянең 87%-ы, ягъни  3 млрд. 674 млн. сумы Балтач сөт-май комбинатына туры килә. Хуҗалыкларыбызның ышанычлы партнеры булган комбинатның районның икътисади хәлен тотрыклы итүдǝ, район бюджетын тулыландыруда ɵлеше бихисап зур.  

Авыл хуҗалыгы оешмаларына хезмәт күрсәтү өлкәсендә  “Агрохимсервис” җәмгыяте 317 млн. сумлык продукция җитештереп, алдагы ел белән чагыштырганда 207 %ка үсеш тәэмин итә алды.

Шулай ук Азык, Айдат, ФарМат, Таубетон ширкатьләре, шәхси эшмәкәрләр Хөсәинов, Ахатов узган елны үсештә төгәлли алдылар.

Сәнәгать тармагына караган предприятиялǝрдǝ хезмәт хакы  уртача 24 мең 400 сум тәшкил итеп, 12 % ка үсеш тәэмин ителде, лǝкин, кызганыч, районда хезмәткә иң кечкенә түләүче тармак булып кала.
Сәнәгать өлкәсендә безнең бурыч  - сыйфаты белән базарда конкурентлаша алырлык продукция җитештерүне тагында үстерү.
Кече бизнес район икътисадының  әһәмиятле, шактый йогынтылы тармагына әверелде. 
Тулаем төбәк продукты күләмендә кече һәм урта эшмәкәрлекнең өлеше 44% тәшкил итте.

Сөт һәм ит терлекчелегеннән тыш, соңгы елларда районда ябык грунтта кыяр һәм помидор, җиләк, чәчәкләр үстерү, умартачылык, кош-корт инкубацияләү һәм үстереп сату кебек юнәлешләр  белән бергә, ит ризыклары һǝм казылык җитештереп сатучыларның да эшчәнлекләре  актив үсештǝ.

Шулай ук эшкуарлар тарафыннан авыл хуҗалыгы предприятиеләренең бушаган биналарын файдалану буенча эш башланды.

Айрат Хәкимҗанов крестьян-фермер хуҗалыгы бушаган торакны арендага алып, бинаны төзекләндергәннән соң, ит токымлы чебиләр үстерү һәм сату белән шөгыльләнә башлады. 
Соңгы елларда районда чәчәкләр үстерү юнәлеше аеруча популярлык казанды. 
Үзмәшгульләр кондитер ризыклары, ит ярымфабрикатлары, тимердǝн тɵрле эшләнмәләр җитештерү,  яшелчә үстерү һәм сату белән шөгыльләнәләр,  чәчтараш хезмәте күрсәтәләр.

Район җирлегендǝ барлыгы 809 кече һәм урта эшмәкәрлек субъекты эшчәнлек алып бара. 

Илдǝ короновирус инфекциясе таралу куркынычы белән бәйле кертелгән чикләүләр нǝтиҗǝсендǝ 215 эшкуарларыбыз зыян күрде.

Авыл җирлекләре башлыклары белән берлектә, зыян күргән кече һәм урта эшмәкәрлек субъектларына дәүләт ярдәме чаралары турында мәгълүмат бирү һәм ачыклау буенча оператив эш оештырылды. Барлык зыян күргǝн шǝхси эшмǝкǝр дǝ салым органнарына мөрәҗәгать итеп ярдǝм алуга иреште. 

117 үзмәшгуль алдагы елда һөнәри керемгә түлǝгǝн 600 мең сум салым акчаларын кире ала алдылар.

Район җитәкчелеге кече бизнесны үстерүгә уңайлы шартлар тудырырга, эшкуарлык климатының җәлеп итүчәнлеген арттырырга тырыша. 

Эшмәкәрләрне Республикабызда эшләп килгән Программалар белән  таныштырып, Республиканың инвестицияләр үсеше агентлыгы, Сәүдә-сәнәгать палатасы, лизинг-консалтинг компанияләре  вәкилләре катнашында  ел дәверендә эшлекле киңәшмәләр үткәрелде, бу тармакны үстерүгә юнәлдерелгән проектлар тәкьдим ителде, төрле юнәлешләрдә грантлар алу мөмкинлекләре күрсәтелде. 
Агымдагы ел башына 77 эшсез теркәлгән, ел дәверендә 302 кеше эшкә урнаштырылган.

Безнең алда халык хуҗалыгының төрле өлкәләрендә эшмәкәрлекне тагын да киңрәк җәелдерү, эшкуарлык климатының җәлеп итүчәнлеген күтәрү буенча зур бурычлар тора. 

2020 нче елда ваклап сату өлкәсендә сәүдә әйләнеше 2 млрд 660 млн. сум тәшкил итте. БУ өлкәдә 850 кеше эш белән тәэмин ителгән. 
Ел дәвамында 1 млрд. 553 млн. сумлык төзелеш һәм ремонт эшләре башкарылды. Эшләрнең иң зурысы юл төзелеше өлкәсенә туры килә. 

Төзелеш эшләренең күп өлешен үзебезнең төзелеш оешмалары башкара һәм бу өлкәдә 300 дǝн артык кеше эш белән тәэмин ителгән. Уртача айлык хезмәт хакы – 30 мең сум.
Яңа тɵзелешлǝрдǝн - Балтач бистәсендә 8 күпфатирлы йорт,   кулланышка тапшырылды, Норма авыл җирлегендә 120 урынга исǝплǝнгǝн балалар бакчасы тɵзелеше тәмамланып килә. 

Район үзәгендә 2нче номерлы балалар бакчасы, Хыял яшьләр үзәге капиталь ремонтланды. 

Милли проектларны тормышка ашыру кысаларында Арбаш авылында ФАП бинасы тɵзү, Балтач авылын әйләнеп узучы автомобиль юлына 32 млн. 300 мең сумлык ремонт эшлǝре башкарылды;

“Безнең ишек алды” программасы кысаларында 4 ишек алды төзекләндерелде.

18 мең кв. метр торак файдалануга тапшырылды.

Торак төзелешенǝ килгǝндǝ бер әһәмиятле мәсьәләгә тукталып китәсем килә. 

Бу исǝ себерязвалы (түләмә) үләт базларының  санитар-яклау зоналарын киметү проблемасы.

Бүгенге кѳндә әлеге  базларнын санитар-яклау зоналары шактый майданнарны каплый, нǝтиҗǝдǝ тѳзелеш өчен яңа җир кишәрлекләре бирү мөмкинлеге юк, яңа салынган йорт-тѳзелмәләрне теркәүдә дә кыенлыклар туа.     

Район җирлегендә урнашкан 39 үләт базының санитар-яклау зонасын киметер ѳчен зур күләмдә финанс чыгымнары кирәк. 

Хɵрмǝтле, Әсгать Әхмǝтович! Әлеге сорау бɵтен республикага хас проблема, шуңа да бу мǝсьǝлǝне хǝл итү буенча килǝчǝктǝ республика югарылыгында ниндидер чишелеш табылса яхшы булыр иде. 
Тɵзүчелǝребезгǝ эшләренең сыйфат ягына игътибар итүлǝрен, объектларда эшлǝрнең гарантия срогы чыкканчы ачыкланган җитешсезлеклǝрне үз вакытында бетерүлǝрен сорар идем.
Республика бюджетының керем өлешенең үтәлеше авыр булуга карамастан, хөкүмәтебез булышлыгы белән агымдагы елга да район буенча планга кергән төзелеш эшләре байтак. 

 Бүгенге мөмкинлектән файдалынып, хɵрмǝтле Әсгать Әхмǝтович, Президентыбыз Рөстәм Нургалиевичка, хөкүмәтебезгә барлык райондашлар исеменнән олы рәхмәтебезне җиткерәм.

Торак-коммуналь хужалыклары тарафыннан район халкына һәм оешмаларга барлыгы 100 млн. сумлык хезмәт күрсәтелде. Әлеге тармакта 5 оешма шөгылләнә, барысы 127 кеше эшли.  
Тармакның эше күпкырлы һǝм бик кирǝкле: авылларны сыйфатлы су белән тәэмин итү, урамнарны чистарту, яшелләндерү, төзекләндерү эшләре, каты-көнкүреш калдыкларын чыгару, социаль-мәдәни объектларны һәм йортларны җылыту, ремонтлау һәм башка бик күп төрле эшләр. 

Коммуналь хезмәтләр турында сөйләгәндә авылларыбыздагы суүткәргеч челтәрләренең нык тузган булуы турында әйтеп китү урынлы булыр. Алдагы елларда республикабыз ярдәме белән шактый күләмдә эш башкарылса да бу мәсьәләдә хәл һаман  кискен булып кала. Шулай ук Балтач бистәсендә, Норма, Кариле авылларында ташландык суларны чистарту корылмаларын һәм канализация челтәрләрен төзү кɵнүзǝк мǝсьǝлǝләрнең берсе булып тора.
Балтач газы, район электр челтәре, электр элемтәсе, почта оешмаларының узган елда башкарган эшлǝре күләмле һәм нәтиҗәле. Район халкын энергия чыганаклары белән тәэмин итүдә өзеклекләр булмады, коммуникацияләр, инженер инфраструктура челтәрләре тиешле югарылыкта эшләде.

Хисап елында халыкка төрле формаларда  586 млн. сумлык түләүле хезмәт күрсәтелде.
Кыскача гына җирле бюджет турында.

Узган елда районның берләштергән бюджеты керемнәр һәм чыгымнар буенча 896 млн. 590 мең 500 сум күләмендә дефицитсыз расланды. Бюджетның 334 млн 876 мең сумы - үзебездә җыйналырга тиеш иде. 

Нәтиҗәдә республика бюджетыннан алынасы дотация, субсидиялар һәм субвенциялар алынып бетте. Үзебездә җыйналыргы тиешле салымнар буенча үтәлеш 105 %  тәшкил итте.
Республиканың берләштерелгән бюджеты алдында булган бурычларны киметү буенча эзлекле эш оештыруны - район башкарма комитетына, җирлек башлыкларына бурыч итеп куям.
Җәмгыятьнең, илнең үсешен тәэмин итүдә төп ресурс булып  мәгариф тора. 
Хәзерге вакытта районыбыз мәгариф оешмаларында  5479 бала  белем һәм тәрбия ала, 830 бала 31 маршрут буенча 17 мәктәпкә 25 автобус белǝн йɵри. Хисап елында районга 5 яӊа автобус кайтты.
Узган уку елы короновирус пандемиясе сәбәпле бик катлаулы ел булды. Шуңа да карамастан, еллык уку программалары үтәлде, 2020 нче елда  11 нче  сыйныфны 166 укучы, 9 нчы сыйныфны 355 укучы тәмамлады. Барлык укучылар да дәүләт йомгаклау имтиханнарын уӊышлы тапшырып аттестатлы булдылар. Укучыларыбызның 21%-ты  80 һәм аннан да югарырак балл җыюга ирештеләр.
Татарстан Республикасы Президенты каршындагы татар телен саклау һәм үстерү мәсьәләләре комиссиясе оештырган туган телдә укытуның иң яхшы практикасы республика бәйгесе җиӊүчеләре - Карадуган гимназиясе һәм Нөнәгәр мәктәпләре 500әр меӊ сумлык грант отты.  

Шулай ук татар телендә белем бирүче укытучылар өчен оештырылган грант конкурсында 4 укытучыбыз  җиӊү яулады. 

Районыбызда балаларга төрле юнәлештә үсү өчен мөмкинлекләр булдырыла. 

Россиякүләм “Мәгариф” милли проекты кысаларында, районда “Үсеш ноктасы” булып ачылган Салавыч лицее төзекләнделереп,  уку йорты заманча жиһазландырылды.
Сәләтле укучыларыбыз елдан-ел республика олимпиада-бәйгеләрендә уӊышлы чыгыш ясап, җиӊүчеләр булып танылалар. 
Алдагы уку елларында Балтач гимназиясе һәм Норма урта мәктәбе базасында оештырылган инженер сыйныфлар үз эшлǝрен матур гына дǝвам итǝлǝр. 

Узган елда 9 мәктәптә Казан дәүләт авыл хуҗалыгы университеты белән берлектә авыл хуҗалыгы юнәлешендә дәрестән тыш эшчәнлек оештырылды. Ә Балтач гимназиясе һәм Балтач мәктәбендә Казан кооперация институты белән  теләктәшлек нигезендә кооператив класслар үз эшчәнлекләрен башлап җибәрде. 

Бу ѳлкәдә куелган  мөһим бурыч  - балаларны тормышка әзерләү, заман таләпләренә туры килерлек ныклы белем һәм тәрбия бирү, мәгарифнең  нәтиҗәле системасын булдыру. 

Районыбыз халкының сәламәтлеген саклау көнүзәк мәсьәләләрнең берсе булып тора.
Утырышның көн тәртибенә район үзǝк хастаханǝсенең баш табибы чыгышы кертелгәнлектән, әлеге юнәлеш буенча берничә фикер генә җиткерәсем килә.

Узган ел районыбыз халкына медицина ярдәме күрсәтү катлаулы шартларда алып барылды. Яна короновирус чиренең пандемия рәвешендә таралуы нәтиҗәсендә, үз-үзләрен аямыйча, зур тырышлык куеп эшлǝгән медицина хезмǝткǝрлǝренә олы рǝхмǝтемне җиткерәм!

Сәламәтлек саклау учреждениялары алдында торган төп бурыч – район халкын сыйфатлы медицина хезмәте белән тәэмин итү. Авыруны дәвалауга караганда, аны булдырмый калу, кисәтү төп өстенлек булырга тиеш. 
Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. Районда бу өлкәдә балалар спорт мәктәбе, “Хыял  яшьләр үзәге, “Форпост” Балтач үзәге  һәм “Факел” яшьүсмерләр клубы эшләп килә.

Физик культура һәм спорт белән даими рәвештә 15 мең 800 кеше шөгыльләнә. 

ТАССРның 100 еллыгына, районыбызның 90 еллыгына багышлап хезмәт коллективлары арасында старт алган “Балтасиада” дип исемләнгән спорт ярышлары район халкын массакүләм спортка тартуга зур этәргеч бирде. Шулай ук пандемия шартларында онлайн форматта 160-тан артык чара уздырылды.

 Районда бүгенгесе көндә 31 спорт залы һәм 172 спорт мәйданчыгы эшлǝп килǝ. 

Вәзгыятъ киеренке булуга карамастан, районыбыз спортчыларының Татарстан, Идел буе округы һәм Рәсәй ярышларында җиңүләре белән горурлана алабыз.  
Район җитәкчелеге яшьләрнең  ихтыяҗларын исәпкә алып, мәнфәгатьләрен кайгыртып  яшьләр сәясәтенә зур игътибар бирә. Яшьләр белән даими очрашулар,  фикерләрен ишетү – киләчәгебезне дәвамлы итә. Актив егет-кызларны берләштергән һәм узалларына креатив фикерләүне, алдынгы алымнар куллануны максат итеп алган “БалТабай” яшьләр клубының да эшчәнлеген аерым билгеләп үтәсем килә. Клуб яшьләр белән  район җитәкчелеген берләштерүче ныклы күпер булып тора.
Районыбыз яшьләрен мәдәни һәм әхлаки яктан үстерү, аларның  ялын күңелле һәм матур итеп үткәрү безнең бурыч. 

Туган ягыбызның рухи нигезе нык булуы  мәдәният тормышының үсешенә зур этәргеч булып тора. 
Район җирлегендә мәдәният хезмәте күрсәтү оешмаларының киң челтәре эшләп килә. Бу өлкәдә 174 белгеч эшли. 

Республика югарылыгында үткәрелгән бәйгеләрдә уңышларыбыз да бар.
2020 нчы елда ТАССРның 100 еллыгын, районыбызның 90 еллыгын һәм Бөек җиңүнең 75 еллыгын лаеклы каршылау максатыннан барлык мәдәният учакларында эзлекле эш оештырылды. 
Төзелгән план-график нигезендә әлеге чаралар районыбызны газлаштыру тәмамлануга 20 ел тулу уңаеннан үткәрелгән тантана белән башланып  китте.
9 май көнне Бөек Җиңү бәйрәме туры эфирда узды. Барлык авыл җирлекләрендә һәйкәллǝр янында митинглар, шулай ук район башлыгының Батырлар аллеясындагы котлавы, рǝсми сайтта оештырылган “Үлемсез полк”, сугыш ветераннарының өйләренә барып котлаулар, концерт программалары туры эфирда яктыртылып барды.
Авыл тарихларын өйрәнү, материаллар туплау, эзләнүләр нәтиҗәсендә һәр җирлекнең тарихы чагылган күргәзмә барлыкка килде. 
Агымдагы ел Президентыбыз тарафыннан республикабызда туган телләр һәм халыклар бердәмлеге елы дип игълан ителде. Туган телләрне үстерү һәм барлык милләтләр дус яшәрлек шартлар тудыру буенча районыбызда еллар дәвамында эзлекле эш алып барыла. 
Быел исә бу мәсьәләләргә карата игътибарны тагын да арттыру зарур. Һәр җитәкче  әлеге юнәлештә актив эш оештырып,  туган телләргә карата мɵнесǝбǝтне яхшы якка үзгǝртүне үзенә бурыч итеп алырга тиеш.

Социаль ɵлкǝ

Барлыгы районда 10 200 пенсионер исәпләнә (район халкының 30,7%) ,  картлык буенча пенсиянең уртача күләме 15 мең 193 сум тәшкил итә.

2020 елда район халкына 1 млрд. 873 млн. сум куләмендә пенсия һәм пособияләр түләнелде, бер айга 156 млн. сум.
Районыбыз халкына адреслы хезмәт күрсәтү максатыннан халыкны социаль яклау  актив төстә гамәлгә ашырыла.
Бүлек аша барлыгы 190 млн. сумлык  дәүләт социаль ярдәмнәре күрсәтелде.
213 ялгыз яшәүче  һәм  мөмкинчелеге чикләнгән кешеләргә  өйгә барып социаль хезмәт күрсәтелә. 
3800 мөмкинчелеге  чикләнгән кешегә ярдәм күрсәтелде, алар арасында 162 бала да бар. 

Ел дәвамынды алтмыш ике 90 һǝм 95 яшьлǝре тулган юбиляр өлкәнебезне ɵйлǝренǝ барып тантаналы рәвештә тәбрикләдек.

Карадуган авылыннан биш бала тәрбияләүче Фирая һәм Булат Зыятдиновлар,  Пыжмарада яшәүче унбиш балалы Алсу һәм Хәбир Мөхәрләмовлар  гаиләләре “Ата-ана даны” (“Родительская слава”) орденына лаек булдылар.

Гражданнарга адреслы социаль ярдәм иҗтимагый, дини оешмалар һәм «Волонтер» үзәге белән берлектә күрсәтелә. 

Пандемия чорында “Ярдәм янәшә” акциясе кысаларында 505, республика Диния нǝзǝрǝте тарафыннан 100, “Магнит” кибетлǝр челтǝре тарафыннан 188 кешегǝ ярдәм күрсәтелде. Моннан тыш битараф булмаган район оешмалары, эшмәкәрләр, шәхси гражданнар  авыр хәлдәге 443 райондашыбызга ярдәм күрсәтә алдылар. Барлыгы иганәчеләр тарафыннан ярдǝм 7 млн. сумлык булды. 
Форсаттан файдаланып хөрмәтле Әсгать Әхмǝтович, республикада оештырылган ”Ярдәм янәшә” акциясе кысаларында күрсәтелгән хезмәт өчен район халкы исеменнән олы рәхмәтемне җиткерәм.

Хокук саклау органнары да үзләренә йөкләнгән вазифаларны нигездә уңышлы гына үтәп киләләр һәм аларның эшләренә райондагы халык тарафыннан зур дәгъвәләр юк. Пандемиягә бәйле эш вазыйфалары тагында артты. 
2020 елда районда 152 җинаять теркәлгән (узган елгы дәрәҗәдә үк калган). Шул ук вакытта аеруча авыр җинаятьләрнең саны кимү күзǝтелǝ. Җинаятьлǝрнең 79%-ты ачылган. (2019 елда 78,9%).  

Юл йөрү кагыйдәсен бозган өчен 5016, шул исәптән хәмер кулланган килеш автотранспорт белән идарә иткән өчен – 96 беркетмә төзелгән. 
Барлыгы 16 юл транспорт халәкәте теркәлеп, аларда 27 кеше  төрле тән җәрәхәтләре, имгәнүләр алган, кызганычка каршы 1 кеше үлгән 
Бурыч - район җирлегендә криминоген хәлне тотрыклы саклау,   хокук бозу очракларына юл калдырмау, транспорт дисциплинасын булдыру.
Ил сәясәтенең аерым бер юнәлеше булып коррупциягә каршы көрәш тора. 

Хисап елында барлык муниципаль хезмәткәрләрнең һәм  учреждение җитәкчеләренең керемнәре, чыгымнары, мөлкәте турындагы мәгълүматларның тулылыгына һәм дөреслегенә анализ үткәрелде, аның нәтиҗәләре буенча 1 муниципаль хезмәткәр, 17 муниципаль оешма җитәкчесе дисциплинар  җаваплылыкка  тартылды.

Мәнфәгатьләр каршылыгын җайга салу буенча комиссиясенең 8 утырышы үткәрелде, 35 сорау каралып тикшерелде. Моннан тыш,  районның мәгариф оешма җитәкчеләре һәм хезмәткәрләре арасында конфликтларны булдырмау буенча таләпләрнең үтәлеше  өйрәнелде. 

Коррупциягә каршы көрәшне профилактикалауның төп чараларының берсе булып хокукый актларга һәм аларның проектларына коррупциягә каршы экспертиза үткәрү тора. 
Шулай ук бу эш буенча төп юнәлешләрнең берсе - коррупциягә каршы пропаганда  эшен оештыру. Биредә  зур ярдәмчебез - районның Иҗтимагый Советы. Җәмәгәтчелек тарафыннан соңгы елларда төзелгән, яисә төзекләндерү үткәрелгән  барлык социаль объектларның торышы  һәрдаим тикшерелеп тора. Нәтиҗәләре буенча кисәтүләр белән тиешле белешмәләр әзерләнеп, ачыкланган җитешсезлекләрне бетерү буенча чаралар күрелә. 

Бу өлкәдә укучы балаларыбыз да читтә калмый. 
Коррупциягә каршы көрәш сәясәтен  алдагы елда да дәвам итү зарур, үзидарә органнары эшчәнлеген жәмгыять контролендә тотуны  көчәйтергә кирәк. 
Кыскача гына халыктан кергән мөрәҗәгатьләр турында.

Җирле үзидарә органнары эшчәнлегендә халык белән эшләү өстенлекле булып кала. Даими үткәрелеп килә торган халык җыеннары һәм авыл җирлекләре башлыкларының үз эшчәнлекләре турында хисаплары халыкның ихтыяҗларын ачыкларга мөмкинлек бирә.

Бүгенге көндә дә торак белән тәэмин итү иң актуаль проблема булып тора. Гомумән район җитәкчелегенә торак шартларын яхшырту, яки торак төзелеше өчен ярдәм сорап барысы 127 гариза керде (барлык мөрәҗәгатьләрнең 20%ы). 

Шулай ук шактый өлешне социаль характердагы, төзекләндерүгә кагылышлы, торак-коммуналь хуҗалыгы проблемалары яктыртылган  мәсьәләләр алып тора. Кергән мөрәҗәгатьләрнең күпчелеге уңай чишелеш тапты (63%). 

Районның рәсми сайты аша яисә турыдан-туры җитәкчелекнең электрон почтасы аша 38 граждан үз гозерен җиткереп, алар гамәлдәге законнар нигезендә каралды.

Коррупцион факторларны тәгаен күрсәтеп язылган, яисә телдән әйтелгән мөрәҗәгатьләр күзәтелмәде. 

Җирле үзидарә органнары бүген җирлекнең тулы канлы тормышы өчен җаваплы, нигездә җирлек башлыклары үзләренә йөкләнгән вазифаларны уңышлы гына үтәп киләләр. 
Авылдагы проблемаларны хәл итүдә, үзара салым программасын тормышка ашыру,  саллы ярдәм булды дип саныйм. 

Күпчелек очракта халкыбыз юл, тирǝ якны төзекләндерү һәм  суүткǝргечлǝрне ремонтлау, урамнарны яктырту өчен тавыш бирә. Ел ахырында узган жыеннарда халык 2021 елга да бу салым акчасын туплау турындагы инициативаны хуплап чыкты. Хөрмәтле җирлек башлыклары, планлаштырылган эшләрне билгеләнгән вакытта башкара алу ɵчен тиешле суммаларны тизрәк туплау зарур.
Хөрмәтле депутатлар(
Хөрмәтле район Советы утырышында катнашучылар( 

Безнең алда зур сәяси вакыйгалар - Бөтенроссия халык санын алуны, Россия Федерациясе 8-нче чакырылыш Дәүләт Думасы депутатлары сайлауларын үткәрү бурычы тора.  

Алдагы еллардагы кебек үк районыбызда элеге чаралар оешкан тѳстә  узар дип ышанам һәм барыгызны да бу мѳһим чараларда  актив катнашырга чакырам.

Сүземне тәмамлап, бүгенге утырышта  көн тәртибен тикшерүдә актив катнашырсыз, тәкъдим-фикерләрегез белән чыгышны тулыландырырсыз, алдагы эшчәнлегебезне яхшыртуга этәргеч бирерсез, дип ышанып калам. Һәркемгә саулык-сәләматлек, уңышлар телим. Игътибарыгыз өчен рәхмәт(

